
SØKNAD OM TILSKOT FRÅ NÆRINGSFONDET TIL ETABLERING AV OPPLEVINGSTILBOD FOR 
TURISTAR  

 
Vedlagte saksdokument: 
SØKNAD OM TILSKOT TIL NÆRINGSUTVIKLING i VAKSDAL 

 
Kommunedirektøren sitt framlegg til vedtak: 
 
Formannskap, plan og økonomiutvalet (FPØ) løyver inntil kr. 127 200,- i tilskot frå Vaksdal 
Kommunale Næringsfond til føretaket Fman AS ved etablering av opplevingstilbod for turistar som  
vitjar Vaksdal kommune, med utgangspunkt i satsinga på Airbnb. 
 
Løyvinga er gjeve med bakgrunn i fondsvedtektene § 2 «Formål», med vekt på å prosjekt/tiltak som 
medverkar til nyskaping.  
 
Tilskotet utgjer 30 % av godkjente kostnadar på kr. 424 000,-, fordelt på: 
 

 Etablering av båtplass   : kr.   94 000,- 

 Innkjøp av båt med motor for utleige : kr. 250 000,- 

 Marknadsføring, digitalt utstyr  : kr.   65 000,- 

 Grunnlag materiell for guida turar : kr.   15 000,- 
 
Tilskotet vert betalt ut etter innsendt sluttrapport med kostnadsdokumentasjon. Lågare dokumentert 
kostnad, kan gje lågare tilskot. 
 
VILKÅR FOR TILSKOTET: 
 
Følgjande må vere på plass før utbetaling av tilskot:  

 Formelt grunnlag for satsinga (offentlege lov-/regelverk og evt. naudsynte avtalar). 

 Naudsynt organisering mellom tilbydarar, med tilrettelegging av produkttilbod. 
 
Løyvinga gjeld til og med 30.06.26. Etter dette vert tilskotet trekt attende.  
 

Saksopplysningar:  
 
Samandrag/konklusjon (kort om saka) 
 
Vaksdal Kommunale Næringsfond skal nyttast til å fremje næringsføremål i kommunen, jf. 
fondsvedtektene § 2 «Formål». Formannskapet-/plan- og økonomiutvalet (FPØ) er fondsstyre, og 



 

tildeler midlar etter innstilling frå administrasjonen. 
 
Føretaket Fman AS søkjer om midlar frå næringsfondet til å delfinansiere utvikling og oppstart av 
opplevingstilbod for turistar som vitjar Vaksdal kommune.  
 
Det vert søkt om kr. 201 000,- i tilskot av budsjetterte kostnadar på kr. 670 000,- (30 % finansiering).  
 
Kommunedirektøren vurderer at satsinga er i tråd med næringsfondet sitt føremål om å fremje 
næringsaktivitet i kommunen, med vekt på nyskaping, jf. § 2 i vedtektene. 
 
Kommunedirektøren godkjenner kr. 424 000,- som kostnadsgrunnlag for finansiering frå fondet, og 
innstiller på 30 % i tilskot. Dette gjev ei løyving på kr. 127 200,-. 
  
Bakgrunn for saka 
 
Vaksdal Kommunale Næringsfond skal nyttast til å fremje næringsføremål i kommunen, inkludert 
primærnæringa. Prosjekt/tiltak som medverkar til nyskaping og moglegheit for sysselsetting, skal  
prioriterast, jf. fondsvedtektene § 2.  
 
Fondsstyret, ved Formannskapet/plan- og økonomiutvalet (FPØ), fattar vedtak om løyving  frå 
fondet, etter innstilling frå administrasjonen. 
 
I søknad av 15.11.22 søkjer føretaket Fman AS, v/ Wenche Solberg Helle, om kr. 201 000,- i tilskot til 
å utvikle opplevingstilbod for turistar i Vaksdal kommune, med utgangspunkt i overnatting gjennom 
Airbnb.  
 
Søknadsbeløpet utgjer 30 % av budsjetterte kostnadar på kr. 670 000,-, der kostnads- og 
finansieringsplanen i prosjektskildringa byggjer på følgjande oppsett: 
 

 
 
Føremålet med prosjektsatsinga/tiltaket er å styrkje satsinga på turisme gjennom aktivitetar og 
opplevingar for tilreisande gjestar, i form av definerte og tilrettelagde turmål, både langs fjordane og 
i terrenget. I dette høvet finn søkjar det naturleg å ta utgangspunkt i Airbnb-tilbodet i kommunen, 



 

mellom anna på bakgrunn av eigne erfaringar, som fortel at gjestane etterspør noko meir enn berre 
overnatting.  
 
Målet med prosjektsatsinga er å auke talet på gjestar gjennom attraktive aktivitetstilbod, med auka 
næringsverdi for tilbydarane som resultat. 
 
Prosjektet vil ta initiativ til samordning mellom tilbydarar, både om utvikling av produktilbod, 
marknadsføring og sal, samt kvalitetssikring og praktisk tilrettelegging. 
 
Nærare skildring av prosjektet/tiltaket, går fram av prosjektskildringa. 
 
Det kom inn 9 søknadar til søknadsomgangen i november 2022, med ein oppgjeven søknadssum på 
kring 2,2 millionar kroner, jf. oversyn som orienteringssak til sakshandsaminga. To søkjarar hadde 
ikkje oppgjeve søknadsbeløp. 
 

Formelt grunnlag/rammer: 
 

 Vedteker for Vaksdal Kommunale Næringsfond, revidert av kommunestyret den 14.06.22 

 Vaksdal kommune – Kommuneplanen sin samfunnsdel 2017 – 2028  

 Vaksdal kommune – Kommuneplanen sin  arealdel 2019- 2031  

 Strategisk næringsplan for Vaksdal kommune   
 

Vurdering og konsekvensar: 
 
Søknaden er vurdert å vere tilstrekkeleg opplyst for sakshandsaming og vedtak, jf. vedtektene § 4 
«Stønadsvilkår». Søkjar innfrir kravet til å vere næringsdrivande, med registrert føretak i 
Brønnøysundregistrene, jf. § 2 fjerde avsnitt. 
 
Kommunedirektøren vurderer at planlagt satsing på småskala og naturbasert reiseliv, er i tråd med 
næringsfondet sitt føremål om å fremje næringsverksemd i kommunen, jf. § 2 i vedtektene. I tillegg  
vert prosjektet vurdert å ha karakter av nyskaping, noko som skal vektleggjast ved sakshandsaming.  
 
Det vert også lagt vekt på at kommuneplanen og næringsplanen til Vaksdal kommune, peikar på 
reiseliv som eit satsingsområde, med tilrettelegging for ei positiv utvikling. 
 
Prosjektet er i planleggings-/startfasen, og det er fram til no, ikkje etablert eit organisert/tilrettelagt 
tilbod som kan marknadsførast og seljast. Føresetnaden for å lukkast med dette, er ein struktur med 
god organisering i botn. I dette høvet kan det vere ein sjanse for at planane ikkje vert realisert. Det vil 
difor vere naturleg å setje vilkår om god grunnstruktur, før det vert betalt ut tilskot til investeringar, 
som båt og liknande. Om ikkje, kan ei risikere at det vert finansiert innkjøp frå næringsfondet som 
ikkje kjem prosjektet/føremålet til nytte.  
 
Søkjar, med fleire, tilbyr i dag overnatting gjennom Airbnb. Dette gjer at «fundamentet» for planlagt 
prosjekt, i form av «husvære» og kundar, er til stade som grunnlag for vidareutvikling av reiselivs-
satsinga, med tilrettelegging av aktivitetar og opplevingar. Desse forholda skapar eit godt 
utgangspunkt - og ein tryggleik - for å sikre målretta bruk av eit eventuelt tilskot frå næringsfondet. 
 
Søkjar søkjer om å få godkjent heile kostnadsoverslaget på kr. 670 000,- som finansieringsgrunnlag,  
inkludert verdien av eigen innsats. Kommunedirektøren meiner i dette høvet at det vil vere naturleg 
å avgrense godkjente kostnadar til utgiftene som primært er knytt til innkjøp av materiell/utstyr. 
Dette gjev følgjande avgrensing:  



 

 Etablering av båtplass   : kr   94 000,- 

 Innkjøp av båt med motor for utleige : kr 250 000,- 

 Marknadsføring, digitalt utstyr  : kr.  65 000,- 

 Grunnlag materiell for guida turar : kr.  15 000,- 

 SUM     : kr. 424 000,- (godkjente kostnadar) 
 
Denne avgrensinga gjer at godkjente kostnadar vert redusert med kr. 246 000,- i høve til søknaden.
  
Kommunedirektøren går inn for ei løyving på 30 % av godkjente kostnadar, som gjev kr. 127 200,- i 
tilskot. Dette er kr. 73 800,- mindre enn kva det vert søkt om. 
 

Konklusjon: 
 
Med bakgrunn i vedtektene for næringsfondet § 2, og innhaldet i søknaden, gjer Kommune-
direktøren framlegg om å løyve inntil kr 127 200,- i tilskot til utvikling av næringsretta reiselivs-
produkt for turistar i Vaksdal kommune.  

